
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. Н. Майков

	А. Н. Майковын (1821—1898) уран бүтээлийн ертөнц нь өргөн дэлгэр, олон талтай, сургамжтай байдгаараа онцлог билээ. Түүний шүлгүүдэд зураглал, эртний түүх, баатарлаг явдал, байгаль ертөнц, амьдралын аль аль нь бий. 

	
ЖИМБҮҮР

	Энэ хөндий хуурайхан хулс... 

	Эрхэм Пан1 минь! Эрчтэйхэн утсаар

	Жимбийтэл ороож, цэмбийтэл засаад

	Жингэнэсэн дуутай жимбүүр болгооч! 

	Эсвэл дээшлүүлж, эсвэл доошлуулж

	Эгшиг айзмыг нь тааруулж хөглөөч! 

	Ухаан бодлоороо аялгууг нь амилуулдаг

	Уран авьяасаасаа хайрлаж соёрхооч! 

	Алтрах өдрийн халуунд уянгалуулж

	Аглаг ой, уулсыг уярааж

	Ариухан горхиноос лусын дагиныг 

	Агуй руу дуудан авчирч байя, би. 

	
Е. П. М.-д

	Уулс, байц дунд өдөржингөө байх дуртай би. 

	Уран байгалийн сүр, тэнгэрийн ивээлийн тухай

	Ухаан санаандаа тэр л үед сэтгэн бодож

	Уянга эгшигт нь чимээгүй болдог гэж бүү сана. 

	Уулын нуурын үүрэглэх ус

	Ургаа нарсны саглагар орой

	Уруу царайлах шаргал гангыг хайхрамжгүйхэн харнам. 

	Ус цалгиулан чимээ дэгдээж

	Умбан наадах зэрлэг нугас

	Уудам талд сүрэглэх галуу, тогорууг залхуутайхан харнам. 

	Уран шүлэг зохиолын тухай таг мартаад

	Усан дээр дохилзох уургаа ухаангүй харнам... 

	Тэгээд дараа нь энэ бүхнээс хол байхдаа

	Тэр л энхрийхэн зүйлүүд өмнө минь босож

	Тэгснээ хөдөлж, алаглаж, амьдарч эхлэхэд

	Тэдний сүүдэртэй амар мэндээ мэдэлцдэг би

	Тэртээх уул, ой мод, нуураа танина... 

	Тэгэхэд л дотор минь гэгээн бахдал буцалж

	Тэлгэх цус минь цээжинд түрхэрч

	Тэрлэх шүлэг минь бүтэж байгааг мэдэрнэм. 

БАЙГАЛЬ

	Хаашаа яваагаа өөрөө ч мэдэхгүй

	Харгуй даган алхах сайхаан. 

	Ойн зөргөөр ингэж явахад

	Очих газар маань бараа ч үгүй... 

	Аглаг ой ногоорон үзэгдэнэ. 

	Агчийн навчис захаасаа улайна

	Хийсэн унах хусны навчис

	Хивс адил зам бүрхэнэ... 

	Хөхрөх уснаа яваа юм шиг

	Хөл цуцна... Харин чих маань

	Хөглөгөр ойн үүрэглэн байгаа

	Хөвчийн өчүүхэн чимээг ч анирдана. 

	Улаахан мөөг үлгэрийн хүн шиг 

	Унтан амарч байгаа үзэгдэнэ... 

	Алтан наран хэвийж ирнэ... 

	Алс тийш гол урсана... 

	Хотгорт донслох тэрэгний чимээ

	Холоос энд чимээтэй сонстоно... 

	Зам дагах ачаатай тэрэг

	Заримдаа наранд ил гарч

	Заримдаа сүүдэрт далд орно. 

	Алжаасан морио өвгөн дэмжинэ

	Ачаан дээрх ач охин нь

	Айж сандран, өвөөгөө хөгжөөнө. 

	Сагсгар сүүлээ буулгасан хав

	Саваагүйтэн хуцаж тойрон явна. 

	Хөгжилтэй боргох тэр чимээ нь

	Хөвчийн гүнд чанга цуурайтна. 

Хавар боллоо! Цонх нээхэд...

	Хавар боллоо! Цонх нээхэд

	Хажуугийн сүмийн ая дуу,

	Өнгийн яриа, тэрэгний чимээ

	Өрөөнд нэвтрэн орж ирнэ. 

	 

	Сэтгэл баясан сэргэж хөгжинө

	Сэлүүн хязгаар тэртээд үзэгдэнэ... 

	Цэцэг цацалсаар хавар цаг морилох

	Цэлгэр тал руу гармаар бодогдоно! 

	 


Тэнгэр минь! Өчигдөр мөн ч ёозгүй байлаа... 

	Тэнгэр минь! Өчигдөр мөн ч ёозгүй байлаа

	Тэгтэл өнөөдөр үнэхээр сайхан боллоо! 

	Нар гийж, шувуу дуулна! Жаргал гэрэлтэнэ! 

	Нугын шүүдэр гялтганаж, голт бор цэцэглэнэ... 

	 

	Алдрай бяцхан охин минь, чи

	Амтат нойрноосоо сэрээгүй л байна!.. 

	Алив байзна! Би өөрөө

	Анхилуун голт бор түүх минь. 

	 

	Нойрсох түүнийг хүйтэн шүүдрээр

	Норгон шүршиж баясан наадах сан... 

	Урьхан хаврыг тэр мэдэрч

	Уяхан сэтгэл нь сэргэх байх даа! 

БОРООНД

	Аадар бууна, аянга цахилна гэж санаагүй байтал

	Алсад асгарах бороо биднийг гэнэт дайрлаа. 

	Хөглөгөр гацуурын дор нуугдахаар яарч явлаа... 

	Хөөрч баясах, айж эмээхэд хязгаар байгаагүй! 

	Аадар бороо нарнаа гялалзан гацуур луу буухад 

	Алтан торонд орсон юм шиг санагдаж байлаа... 

	Орчин тойронд шилмүүснээс унах бороон дусал

	Ойж буух сувд эрдэнэ шиг харагдаж байлаа. 

	Чиний толгойд бороон дусал гялалзан бууснаа

	Чимээгүйхнээр доошоо мөрийг чинь даган урсаж байсаан... 

	Ингэтэл гэнэт бидний дээр аянга нижигнэхэд

	Инээд маань тасран чимээгүй болсныг чи санана уу?.. 

	Айсандаа чи минь нүдээ анин над руу наалдсан сан 

	Ачтайхан аадар минь! Алтанхан шуурга минь!

	
ШӨНИЙН АНИР

	Саргүй шөнө! ... Дурласан хүн шиг

	Саатан зогсож, таалан сонсном... 

	Жанчны чинь дор эгшиг юутай цээлхэн! 

	Жаахан горхи шил шиг жингэнэн урсана. 

	Тэнд эрдэнийн дусал буусан навч чичгэнэн сэржигнэнэ. 

	Тэнд ээрэм талын болжмор нэгэн хэмээр исгэрнэ. 

	Бутан дунд соно цаг шиг жингэнэж

	Булгийн тэнд ч, зэгсэн дунд ч, арлын тэртээд ч

	Баргил дуутай даруулт хуур шиг авиа гаргах

	Бах мэлхийн бархирах чимээ цалгин түгнэ. 

	Алсад байгаа салхин тээрмийн

	Аясын салхинд чангарч бүдгэрэх чимээ

	Амгалан шөнийн анирыг эвдэнэ... 

	Одод гэтэл... Цэнхэр тэнгэрийн гүнд

	Очлог туяа татуулан жирвэлзэхэд

	Орчих урсгалын чимээ нь сонстох шиг болном...

	
ЗУНЫ БОРОО

	«Алтан бороо орж байна!» гэж хашхиран

	Алгаа тосон хүүхдүүд гүйлдэнэ... 

	— Алив, хүүхдүүд минь түүнийг цуглуулъя.

	Алтан үр болгон түүж

	Анхилуун тариагаар пингээ дүүргэе! 

ХАДЛАН

	Арвин нугаас хадлан үнэртэнэ... 

	Ая дуугаар сэтгэлээ хөгжөөж

	Тармуур барьсан авгайчууд эгнэн 

	Тарсан өвсийг цуглуулан бухалдана. 

	 

	Энд бас хадлан хадаж

	Эргэн тойронд ажиллах эрчүүд

	Өвс шордон тэргэнд ачна... 

	Өндөр байшин шиг болтол овоолно... 

	 

	Эцэж ядарсан яндан морь нь

	Энд зоогдсон юм шиг зогсоно... 

	Хөлөө сойж, чихээ солбиж

	Хөдлөх ч үгүй босоогоороо унтана... 

	 

	Цовоолог бяцхан хав л харин

	Цойлох давлагаа шиг сэвсгэр өвснөө

	Нэг шургаж, нэг сугарч

	Нэн яаран хуцаж одно. 

	
НАМАГ

	Бүтэн цаг намагт бүртийлээ би. 

	Ширүүн хялгас шиг өвс сэрийсэн

	Ширгээ ногоон цөөрөм шиг байлаа. 

	Намгаас цухуйх хөгшин хожуул дээр

	Наалдан хэвтэх нэгэн мэлхий

	Наранд ээвэрлэн үүрэглэж байна... 

	Гандсан зүстэй тачирхан цэцэг нь

	Ганган цагаан өрөвлөгөө зүүжээ. 

	Оюу шиг өнгөтэй бяцхан цэцэг

	Орчин тойронд намайг харна. 

	Хөөрөн нисэх цагаан эрвээхэй

	Хөндий зэгснээ эргэлдэн дүнгэнэх

	Хөх цэнхэр өнгөтэй соно

	Хөөрхий намгийг сэргээж байна. 

	Эзгүй ч гэсэн энд сайхаан! ... 

	Үүлтэй адилхан уулсын дүр

	Өндөр тэнгэрийн агуу хязгаар

	Усан үзэм, ороонгод дарагдсан 

	Уужим лаврин, хийдийн хашаа

	Урам сэргээдэг өдөр байсаан... 

	Эсвэл дорноос мандах саран

	Эвдэрхий балгасны эгнээн дундуур

	Эгцээс буух уснаа үзэгдэнэ... 

	Түлхэх долгисын хүрхрэх чимээ

	Түрэх давлагаатай нийлэх шиг санагдана. 

	Хил хязгааргүй нэгэн ертөнцөд

	Хэвшиж дасаагүй сэтгэлийг минь дагуулж

	Алсын уулнаас зөргөөр буух

	Ачааны морьдын хонхны чимээгээр

	Энэ их шуугиан дунд

	Хүн байгааг мэдэх шиг болдог сон... 

	Өнгөрсөн тэр л жилүүдийнх шигээ би

	Өнөө ч мөрөөдлөөр дүүрэн байнам

	Сэлүүн байгалийн нууцхан төрх

	Сэтгэл эзэмдэн хүүрнэсээр байнам. 

НАМАР

	Аглаг ойн чийгтэй хөрсийг 

	Алтан навч бүрхэн унана... 

	Өнгөрөгч хаврын гоёл дээгүүр

	Өнөө би зоримог алхана. 

	Хүйтэнд даарсан хацар улайна

	Хөглөрсөн навчсыг хөлөөрөө хаман

	Ойчих мөчрийн чимээг сонсон

	Ой модоор гүйх сайхаан! 

	Өмнийн цэнгэл энд алга аа! 

	Өтгөн ой ч нууцаа алджээ. 

	Эндээс сүүлчийн самрыг түүж

	Эцсийн цэцэг нь гандан унажээ. 

	Хөөрхөн сархиаг мөөг ургахдаа

	Хөвдийг онгилж дээш сэрвийлгэсэнгүй

	Ургаа том хожуулын дэргэд

	Улаахан аньсны шилбэ ч алга аа. 

	Навчсын дээр шөнийн жавар

	Нам гүм удаан хэвтэнэ. 

	Цэлмэг тэнгэр моддын завсраар

	Цэвдэг хүйтэн харцаар харна. 

	Хөл дор навчис сэржигнэнэ,

	Ургацаа үхэл хураасан нь тэр... 

	Хөөрч баяссан би л харин 

	Ухаангүй юм шиг дуу дуулна! 

	Түрүүчийн яргуйг хөвдөн дундаас

	Түүж байсан минь дэмий биш ээ

	Намар орой тандах хүртлээ

	Надтай бүх л цэцэг тааралдсаан

	Цэцэгт сэтгэл юу хэлснийг

	Сэтгэлд цэцэг юу ярьсныг

	Жавартай өвлийн өдөр ч, шөнө ч

	Жаргалдаа автан дурсана аа, би! 

	Хөл дор навчис сэржигнэнэ

	Ургацаа үхэл хураасан нь тэр... 

	Хөөрч баяссан би л харин

	Ухаангүй юм шиг дуу дуулна! 

ХАРААЦАЙ

	Асах тал шиг бут тэнд

	Алаглан ургасан хэвээрээ байсан ч

	Өдрөөс өдөрт цэцэрлэг хувхайрч

	Үнгэгдэж, унаж, эзгүйрч байлаа... 

	 

	Уйтай байна аа! Намрын наран 

	Унаж байгаа хусны навчис

	Унтаа царцааны царгиа дуу

	Уур цухал төрүүлэх шиг болно.

	 

	Сурсан зангаараа дээвэр лүү харахад

	Суларсан үүр цонхон дээр үзэгдэж

	Хараацайн дуу сонстохоо больж

	Хатсан сүрэл нь салхинд сийрчээ... 

	 

	Энэ үүрийг хоёр хараацай

	Элбэж мэрийн барьсан билээ л! 

	Өвс болгоныг нь шавардан нааж

	Өд сөдөө дэвссэн билээ л! 

	 

	Хөгжилтэй, эвлэгхэн хөдөлмөрлөдөг сөн, тэд! 

	Хөөрхөн, бяцхан таван толгой

	Үүрнээс шомболзон үзэгдэх болоход

	Үнэхээр тэд баясаж байсан сан! 

	 

	Яриа ихтэй тэд бүхэл өдөржин

	Яг л хүүхэд шиг шулганаж байдаг сан... 

	Тэгснээ тэд нисдэг боллоо! 

	Тэгээд л ер үзэгдэхээ болилоо

	 

	Ахуй үүр нь юутай ганцаардмал! 

	Алтан хараацай нь өөр зүг рүү

	Алсын аянд нисэн оджээ... 

	Ай даа, би жигүүртэй ч болоосой! 

ОЙ ДАХЬ ЧИМЭЭ

	Нэгэн бүсгүй ойд дуулна

	Нэхэн ирж чимээ нь дуулдана

	Алсад заримдаа чимээгүй болно

	Аялгуу нь заримдаа бүдэгхэн сонстоно.

	 

	Навч ногоо, нарс мод

	Нарнаа туяарч будагнан үзэгдэнэ.

	Өтгөн төглийг би хараачилж

	Өөрийнхөө мөрөөдөлд дургүй хүрнэ.

	 

	Энэ бүсгүйн хойноос очих уу?

	Эсвэл сайхан дууг нь сонсон

	Сэтгэлдээ би бодлоороо бүтээсэн

	Сэвгүйхэн төрхийг нь хадгалж явъя уу?.. 

	
ХАВАР

	Цэнхэр яргуй

	Онгон цэцэг! 

	Сэмэрсэн цас

	Орчинд нь нэвсийнэ... 

	Өнгөрсөн уйтгарын

	Сүүлчийн нулимс

	Өөр жаргалын

	Түрүүчийн энхрийлэл... 

Тэнүүн талд цэцэг алаглана...

	Тэнүүн талд цэцэг алаглана... 

	Тэнгэрээс гэрлийн давлагаа асгарна... 

	Хаврын болжморын жиргэх дуу

	Хан огторгуйд түгэн цалгина. 

	 

	Өдрийн гялбаанд харц алдарна... 

	Өнөөх дуучид гэрэлд далдарна... 

	Шинээр төрөх итгэл найдвар

	Сэтгэл зүрхийг тайтгаруулан мэндэлнэ... 

	 

	Ая дуу хаанаас эгшиглэхийг 

	Анзаарч сайтар мэдсэнгүй, гэвч... 

	Тэр л чимээг анхааран сонсож

	Тэнгэр огторгуйг инээмсэглэн харнам. 

ОЙД

	Ой дотор хэвтэх дархи шиг 

	Хуурай нарсны мөчрийг тойрон

	Очтон гялалзах хайлмаг шил шиг 

	Хурдан горхи шуугин урсана. 

	Айснаа би арайхийн нууж

	Харанхуй, чийгтэй ойд явнам... 

	Амьдрал тэнүүн орчин ажээ! 

	Харин би л сандаасан байжээ... 

	Надтай гэнэтхэн таарсан бүхэн

	Энд миний хажууд зогсоно. 

	Намайг ажиглаж хүлээх зуураа

	Эвгүй зүйл чимээгүйд сэтгэнэ. 

	Илт шохоорхсон сониучхан харц

	Энд тэндээс намайг ширтэнэ. 

	Чимээгүйхэн зэмлэлийг нь би сонсоно. 

	Чин сэтгэл минь ичингүйрч номхорно. 

	
ЭРТНИЙ АМЬТНЫ ЯС

	Өнгөрөгч зууны амьтны ясыг

	Их л цочирдон харлаа би... 

	Өнөөгийн хүний овог арилахад

	Иймэрхүү л тавилан угтах байлгүй... 

	 

	Алдар цуу алга болно. 

	Алсын сураг ч оргүй тасарна. 

	Эрхэм, хүчтэй оюун ухаан. 

	Энэ хэвээрээ ирээдүйтэй золгохгүй. 

	 

	Хөлдөж царцсан од болон 

	Хөрж сөнөсөн уул болон

	Хорвоо ертөнц минь тэнгэрийн мандлаар

	Хоосорсон усан онгоц шиг одно. 

	 

	Орчлон ертөнцөөр хэсүүчлэн

	Орчин эргэх сүнс л харин

	Огт дугардаггүй боржин дээр буух шиг

	Орон хотод минь суух байлгүй... 

	 

	Эргэцүүлэн бодох оюун ухаан маань

	Ингэж л битүүхэн өгүүлж байна... 

	Хулчгархан найдвараа нуух зүрх минь

	Худлаа л байгаасай гэж цохилж байна! 

ТЭР ХЭН БЭ?

	Невагийн саруул эргийг зорин

	Нэвсийн үүрэглэх өтгөн ойгоор

	Ургаа хөвдтэй улбааг даган 

	Унаа морьтон шургалж явна. 

	Загасчны байшин гараад ирлээ

	Завиныхаа цоорсон ёроолыг үзэн 

	Усны дэргэд зогсох өвгөн 

	Уурлан харааж, санаа алдана. 

	Өнөөх морьтныг ирэхэд ч харсангүй

	«Өвөө сайн уу?» гэхэд нь ч хайхарсангүй

	Өр зүрхэндээ л тэр өвгөн

	Өгөх хариугаа бэлдэж байлаа. 

	Өвгөн тэгээд амандаа гүвтнэн:

	«Өөртэй минь мэндэлнэ үү дээ, гэхдээ азна! 

	Эргэх цаг ч өөрчлөгдсөн ажээ... 

	Эрэг дээр тэгээд суух болжээ.

	Баян бол ч хайхрахгүй л байх сан

	Барлаг загасчинд завь гэдэг чинь

	Эмгэдийн бол ээрүүл гэсэн үг

	Эрчүүдийн бол морь гэсэн үг. 

	Өглөөгүүр манайхан ч юм уу, шведчүүд ч юм уу

	Өнгөрч л байсан, хэн мэдэх вэ?

	Эд нар бүгд л тамхи савсуулах юм.

	Эвтэй ч явах л юм, нүгэлтэй ч өнгөрөх л юм! 

	Ойртон ирэх хүнийг ажиглан

	Ой руу хартал... Нүгэл боллоо!.. 

	Завь маань тэдэнд тээглэсэн юм байлгүй

	Зад цавччихлаа, түүний ёроолыг... 

	Энэ тал нь одоо тэгээд

	Эзэн хааных болсон хэрэг дээ!.. 

	«Зун болоход Псковоос бид

	Ан хийхээр ирнэ ээ» гэнэ. 

	Ухасхийж буугаад нөгөө хүн 

	Урамтай нь аргагүй ажиллан,

	Хамаг л үйлс оволзон буцалж 

	Хагас цагт амжиж дуусав. 

	Хөрөө сүх нь аяндаа хөдөлж

	Харуул цүүц нь хангинах шиг болно. 

	Шүүр болсон нөгөө завь нь

	Сүрхий сайхан болсон байв. 

	«Өвгөн минь одоо болно. 

	Өргөн Ладогт хөвсөн ч бэлэн

	Петровод очиж азаа туршин

	Тороо тавьж үзээч» гэлээ,

	«Петрово гэнэ! Энэ үгээ

	Тэр яггүй сүсэгтэй хэллээ! 

	Сүх барихдаа эвтэй гэдэг нь... 

	Сүрхий үгтэй... Яагаад тэр вэ?..»

	Мань өвгөн гараа алдлан

	Малгайгаа аван ой руу харна. 

	Тэгээд зочноо далд орсон

	Тэр зүг рүү удаан ширтэнэ. 

Алс далайн тэртээгээс...

	Алс далайн тэртээгээс

	Алтан хараацай нисэн ирж

	Амарч суугаад аялан дуулсан нь:

	Хоёрдугаар сар хэчнээн уурлавч

	Гуравдугаар сар хэчнээн уцаарлавч

	Цас, бороо аль нь ч орсон

	Цаанаас нь хавар анхилж байнам! 

ӨЛГИЙН ДУУ

	Алив, үр минь, унт даа! 

	Амтат зүүдээ зүүдэл дээ

	Алтан нар, салхи, бүргэдийг 

	Асрагч болгож авсан шүү. 

	 

	Уулын бүргэд үүрээн зорьж

	Усан доогуур наран нуугджээ. 

	Аясын салхи гурав хоноод 

	Ачтай ээждээ очихоор оджээ. 

	 

	Аясын салхинаас ачтай ээж нь:

	«Алга болоод хааччихав аа, чи?

	Оддыг эзэгнэж яваад ирэв үү?

	Оволзох давлагаатай хөөцөлдөв үү?» гэхэд

	 

	«Алтрах одонд хүрсэнгүй ээ би

	Атирах давлагааг хөөсөнгүй ээ, би

	Өчүүхэн жаалыг хамгаалан харж

	Өлгийг нь хөдөлгөж байсаан» гэжээ. 

	
АЛЬПИЙН МӨСӨН УУЛ

	Уулсын хавцалд чийглэг манантай. 

	Улааран гийгүүлэх өглөөний гэрэлд

	Хий үзэгдэл шиг мөсөн уул

	Ичингүйрч баяссан бүсгүй шиг үзэгдэнэ! 

	 

	Цасан цагаан энэ л оргилоос

	Цавцайсан оюу энэ л оргилоос

	Цаглашгүй өндрөөс ивээх гэрлээс нь

	Цаанаа л шинэхэн амьдрал мэдэгднэм! 

	 

	Тэнд аймшигтайг би мэднэ

	Хүний хөл хүрээгүйг ч мэднэ

	Тэглээ ч «Тийш ээ! Тийш ээ!» гэж

	Хүрэн зүрх минь уриалан байна. 

	
ХЭРМЭЛ ДУУЧИН

	(Провансалийн романс)

	 

	Нэгэн хэрмэл дуучин Провансалийн нутагт

	Эзэн ноёныхоо дэргэд хүндтэй амьдарч байжээ...

	«Хараалт чавхдас минь дуугаа тат!»

	Өнөөх ноён нь бусад ноёдтой эгнэшгүй гэнэ. 

	Өөрийн нь удам мөнхийн бурхнаас гаралтай гэнэ... 

	«Хараалт чавхдас минь дуугаа тат!»

	Тэр ноён үзэсгэлэнт Берта охинтой гэнэ... 

	Тэнүүлч дуучин түүнийг л ширтэн дуулдаг гэнэ... 

	«Хараалт чавхдас минь дуугаа тат!»

	Түүнийг дуулахад бүсгүй дагжин чичирч

	Түүдэг шиг улаарч, гантиг шиг цонхийдог байж гэнэ... 

	«Хараалт чавхдас минь дуугаа тат!»

	Их хаан нь тэр бүсгүйтэй суухаар шийдэж гэнэ... 

	Ингэхэд хэрмэл дуучин уур уцаартай болж гэнэ... 

	«Хараалт чавхдас минь дуугаа тат!»

	Хамаг амьтан бүжиглэж байхад тэр дуучныг 

	Харанхуй гудамжны мухарт хүлээ гэсэн гэнэ... 

	«Хараалт чавхдас минь дуугаа тат!»

	Ариун мутрыг нь тэр уйлан хайлан үнсэж гэнэ

	Алиман уруулыг нь бүсгүй улам хайрлан таалж гэнэ.

	«Хараалт чавхдас минь дуугаа тат!»

	Их хаан гэв гэнэтхэн явдаг нь учиртай. 

	Эзнийхний булшинд шинэхэн загалмай нэмэгдсэн нь жигтэй. 

	«Хараалт чавхдас минь дуугаа тат!»

	Ял цаазаас эзэн ноён ямрыг нь сонгов?

	Яргачинтай тэр юун тухай удаан ярилцав?

	«Хараалт чавхдас минь дуугаа тат!»

	Эхний цэцэг шиг хөөрхий дуучин ингэж үрэгдлээ! 

	Эзэн ноён ч пийпаа хөгжмөө галд өргөлөө... 

	«Хараалт чавхдас минь дуугаа тат!» 

	Хөгжим нь шатсан ч зүүд биш, зөн ч биш

	Хөг аялгуу нь хаа сайгүй ноёныг мөшгөнө... 

	«Хараалт чавхдас минь дуугаа тат!»

	Харагдаж үзэгдэхгүй хөгжмийн чавхдас аймшигтай үгийг 

	Хангинатал эгшиглүүлж тодхон хэлэхийг тэр сонсоно.

	«Хараалт чавхдас минь дуугаа тат!»

	Ууж идэхгүй, унтаж амрахгүй болсон ноён 

	Ухаангүй юм шиг хааяа нэг ингэж хашхирна:

	«Хараалт чавхдас минь дуугаа тат!»

МОРЬ

	(Серб дуунаас)

	 

	Гэрэлт царайтай, хархан хөмсөгтэй

	Гэгээн өдрөөс ч илүү жавхаатай

	Идэр залуухан нэгэн бүсгүй

	Эмээлт хүлэг хөтлөн явна. 

	Хар мориныхоо дэлийг илбэж

	Харах нүдийг нь ширтэж ярих нь:

	«Онцгой сайхан ийм хүлгийг

	Олж үзээгүй өдий хүрлээ!

	Эзэн чинь тэнд зогсож байх шив...

	Ингэхэд тэр хүлэг морио

	Энхрийлж хайрлаж чаддаг болов уу?.. 

	Эхнэртэй юү тэр, эсвэл ганцаар уу?»

	Хүлэг морь толгой хаялан

	Хөлөөрөө газар цавчлан хэлэх нь:

	«Гэрлэж амжаагүй ганцаараа тэр

	Гэхдээ түүнийгээ нуудаг юм. 

	Хамт байдаг надад л харин

	Хааяа хааяа ярьдаг юм

	Бэр гуйх хүмүүсийг тэгвэл

	Би чам руу явуулдаг юм бил үү»

	Улайн байж бүсгүй хариулах нь:

	«Угийн ийм сайн хүлгийг

	Онгоц дүүрэн арвай будаагаа

	Огтхон ч харамлахгүй тэжээх сэн би. 

	Урт хар дэлийн чинь үзүүрт

	Улаан тууз сүлжиж өгөх сөн. 

	Нэмнээ хударгад чинь саан угалз

	Нэмж хилэнгээр оёж чимэх сэн. 

	Үргэлж би чамайг энхрийлж

	Үүрд хамтдаа уйдахгүй байх сан... 

	Бэр гуйх хүмүүсээ л харин

	Бүр хурдан нааш нь явуулаач»

ТАЛД

	1.  Шөнийн аянга

	Ямар гэгчийн шөнө вэ? Халсан агаар

	Яльгүй ч гэсэн сэвэлзэх янзгүй! 

	Эргэн тойронд хурсан үүлнээ 

	Эрчит цахилгаан гялалзан цахилна. 

	 

	Харанхуйд бараантах агаар тэнгэрийг 

	Харж үзэхээр томилогдсон юм байлгүй! 

	Агшин болоход л харанхуйг эзэгнэн 

	Алс руу салхиар хөлөглөн одно! 

	 

	Аянга гал, аадар, мөндөр

	Аварга бууны чимээ шиг нүргэлнэ. 

	Зэлүүд талаар тамын хүч

	Зэвүүн исгэрэн нисэн одно!.. 

	 

	Ийм харанхуй хэцүү цагт

	Эмээлт мориндоо л чи итгэ! 

	Ихэрхэж мэдэмхийрэлгүй жолоогоо тавь

	Ийш тийш нь бүү зал

	 

	Ингэвэл морь чинь огтхон ч хазайлгүй

	Итгэлтэй, жигдхэнээр товолзтол алхалсаар

	Тал хөндий, жалгыг туулан

	Таныг гэрт чинь хүргэж өгнө өө... 

	 

	2. Үүрийн туяа

	Ногоовтор өнгөтэй судал болон

	Дорно зүг тодрон үзэгдэнэ

	Анхилуун үнэр, илчийг тийш нь

	Аясын салхи талаас хөөнө

	 

	Цэнхэр тэнгэр цайвалзаж харагдана

	Цэлгэр талд бэлчих морьдын

	Сийлбэр адил уран дүрс нь

	Тэнгэрийн хаяанаа харласаар л байнам. 

	3.  

	Сэлүүн ахуйд миний харц эрхгүй алдарнам... 

	Шивээн толгой мөнгөлөг тэнгис шиг гялалзан байнам. 

	Үл үзэгдэх дуучдын чуулга солонгон дунд

	Өргөн талыг ч, өндөр тэнгэрийг ч баяраар бялхаана. 

	Энэ үед цагаан үүлсийн сүүдэр л гагцхан

	Эрхэм бодол шиг цэнгэлийн дээгүүр нисэн одно.

	 

	4. Үд

	Үд дундын анхилуун агаар

	Өндөр, уруу газраас ууршин байна...

	Мөнгөрөх алсад ямархан эгшиг

	Мөнөөх л янзаараа сонстох шиг болно вэ?

	 

	Өнгөрч одсон зүүдний хэлхээ

	Үзэгдэл юмсын цуврах эгнээ

	Үүлэн сүүдэр талаар нүүх шиг

	Өр зүрхэнд үзэгдээд өнгөрнө. 

	 

	Тэнэмэл нүүдэлчид ирж явна уу?

	Тэмээ буйлж, тэрэг хяхнана уу?.. 

	Харуул манааны буун дуу юу?

	Хасаг цэргийн довтлох чимээ юу?

	 

	Өртөж олзлогдсон жаахан бүсгүй

	Өрөвдөл төрөм дуугаа дуулан

	Өлгийтэй татаар хүүхдийг хөдөлгөн

	Өөрийнхөө хонгорт чимээ өгнө үү?..

АГЬ

	Талын энэ хуурай өвснөөс

	Таатай сайхан үнэр гарна! 

	Сэлүүн хөндийн дээгүүр анхилахдаа

	Сэтгэл зүрхийг сэргээж хөгжөөнө... 

	 

	Нүүгэлтсэн талаар хойно хойноосоо

	Нүүдэлчин олныг цувж байхад 

	Аймшиггүй баатар Отрок, Сырчан гэж

	Ах дүү хоёр байжээ. 

	 

	Орос орноос олон хүн

	Олзолж аваад найрлаж байтал

	Алдар нэрийг нь магтан дуулж

	Айраг цагаа бялхаж байтал

	 

	Үймээн дэгдэн илд хангинав

	Үхэл, аллага хөл алдав! 

	Үүлгэртсэн олон бутран сарниж

	Үргэсэн хун шиг арилж одлоо. 

	 

	Тэгтэл тэнд эвдэн сүйтгэгч

	Тэнхээт Мономах ирсэн байжээ. 

	Алс Кавказад Отгок нуугдаж 

	Ариун Донд Сырчан үлджээ. 

	 

	Он жилүүд халин одсоор... 

	Онгон хөндийд салхи л үлээсээр... 

	Омогт Мономах талийгч болсон ч

	Орос оронд хэцүү л байлаа. 

	 

	Өнөөх Сырчан дуучнаа дуудаж

	Өөрийнхөө дүү рүү илгээн зарлигдаж:

	«Бүх Кавказыг тэр эзэгнэж

	Их баян амьдарч байгаа

	 

	Аюул өнгөрсөн, дайсан сөнөсөн 

	Аливаа зүйлээ бүгдийг хаяад 

	Арвин их өв хөрөнгөндөө,

	Анхилуухан талдаа ир гэж хэл! 

	 

	Өөрийнхөө дууг дуулж өг

	Үнэхээр тэр хайхрахгүй байвал

	Үнэр анхилуун талын агийг

	Өгвөл тэр эргэнэ» гэлээ. 

	 

	Алтан асарт Отрок сууна

	Абхаз хүүхнүүд тойрон бүжнэ. 

	Алдар цуут ноёддоо тэр 

	Алт мөнгө хүндэтгэн барина. 

	 

	Одоо Мономах байхаа больсон

	Орос руу зам чөлөөтэй болсон

	Отрок минь тал руу айлгүй оч гэж

	Орж ирсэн дуучин өгүүлэв. 

	 

	Отрок тэгэхэд чимээгүй сууна. 

	Огт хайхралгүй инээмсэглэн байна. 

	Найр үргэлжилж, боолчууд дуулж 

	Нар лугаа түүнийг өргөмжилнө. 

	 

	Өнөөх дуучин тэгэхэд нь босоод

	Өнгөрч одсон явдлын тухай

	Өвөг дээдсийн алдрын тухай

	Өрсөлдөх тулалдааны тухай дуулав.

	 

	Хөөрхий түүнийг Отрок тоолгүй. 

	Хөмсөг зангидан бараан царайлна. 

	Дуучныг эндээс зайлуул гэж

	Дуулгавартай зарц нартаа дохио өглөө. 

	 

	Тэгтэл дуучин талынхаа агийг

	Тэр хаанд гаргаж өгчээ. 

	Өвсийг үзээд хаан алмайрч

	Өр зүрхэндээ шархдах шиг болжээ. 

	 

	Аюулхайгаа дарна... Алмайрсан хүмүүс

	Аймшигт хаанаа яачхав аа? гэж харна.

	Өмнөх хүмүүсээ чичрүүлдэг энэ хүн

	Өвс ногоо үнсэж уйлан байна! 

	 

	Отрок гэнэтхэн нударгаа зангидан:

	«Одоо би хаан биш! 

	Түмний газар алдаршиж сууснаас 

	Төрөлх нутагтаа үхье!» гэлээ. 

	 

	Өглөөгүүр яльгүй манан бууж,

	Өндөр уулсын орой алтарна. 

	Цуварсан хөсөгтэйгөө уулсын дунд

	Цугларсан нөхөдтэйгөө Отрок явна. 

	 

	Уул уулыг орхин одохдоо

	Урагш яаран талаа хараачилна. 

	Анхилуухан агиа атганаасаа салгалгүй

	Алс тийш мэрийн саравчилна. 

	 

	[image: зурах, шугам зураг-г агуулсан зураг

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1988 оны хэвлэл “А. А. Фет, А. Н. Майков, И. С. Никитин: ЖИМБҮҮР” номын Өмнөх үг

	 

	Байгалийг хайрлан хамгаалагч, ой модны бурхан Паныг бүтээсэн гэж эртний грекчүүдийн итгэдэг байсан жимбүүр нь ойн горхины цовоо дуу шиг эгшигтэй билээ.

	Урлаг, байгаль хоёрыг аялгуут жимбүүр нэгтгэсэн шиг энэ найрагчдын аль ч шүлэгт байгаа эх орон, газар нутаг, үзэсгэлэн төгс байгаль дэлхийгээ бахархан хайрласан эгшиг уянга нь энэхүү өөр хоорондоо адилuүй найрагчдыг нэгтгэдэг ажээ.

	 


1988 оны хэвлэлийн Хэвлэн нийтлэлийн мэдээлэл

	А. А. Фет

	А. Н. Майков

	И. С. Никитин

	 

	ЖИМБҮҮР

	(Сургуулийн дунд, ахлах насныханд)

	 

	БНМАУ. АБЯ-ны Сурах бичиг, сэтгүүлийн нэгдсэн редакц

	Улаанбаатар. 1988

	 

	84.3Р

	Ф—45.5

	 

	VII-3

	854—86—14

	 

	Орчуулагч Д. Даваа

	Редактор Б. Пүүшил

	 

	Зураач Д. Загдсүрэн

	Уран сайхны редактор П. Оюунцэцэг

	Техник редактор Г. Шаалай

	Хянагч Д. Баттулга, Д. Ариунжаргал

	 

	За № 15

	ХГ № 14/88

	 

	Өрөлтөд 1988 оны 3 сард орж 

	Хэвлэлтэд 1988 оны 7 сард шилжиж 

	3000 хувь хэвлэв. 

	 

	Цаасны хэмжээ 84X108/32

	Хх 2,5

	Хнх 2,92 

	Тх 3,23

	 

	Үнэ 1 төг 30 мөн

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар. 

	Улаанбаатар 46. Их сургуулийн гудамж №3

	 

	Ардын армийн СХ-ийн хэвлэх үйлдвэрт хэвлэв. 

	Партизаны гудамж 2.

	
Заметки

		[←1]
	 Пан — грекээр ой модны бурхан гэсэн үг

